
Communications 2009-66-C 

 
 

ᐱᕙᓪᓕᐊᔪᑦ ᑐᓴᕋᑦᓴᑦ 
 
 

ᓄᓇᕗᒻᒥ ᓯᕗᓕᖅᑎ, ᐊᕙᑎᓕᕆᔨᒃᑯᓐᓄᑦ ᒥᓂᔅᑕ 
ᑎᓕᓯᒋᐊᖅᑑᒃ ᓯᓚᓕᕆᓂᕐᒧᑦ ᖃᓄᐃᓕᒋᐊᖁᔨᓪᓗᑎᒃ ᑰᐸᓐᕼᐃᒐᓐᒥ 

 
ᐃᖃᓗᐃᑦ, ᓄᓇᕗᑦ (ᓄᕕᐱᕆ 20, 2009) - ᓯᕗᓕᖅᑎ ᐄᕙ ᐋᕆᐊᒃ ᐊᒻᒪᓗ ᓄᓇᕗᒻᒥ ᒥᓂᔅᑕ 
ᐊᕙᑎᓕᕆᔨᒃᑯᓐᓄᑦ ᑖᓂᐊᓕ ᓲᓴᒃ ᒪᓕᑦᑕᐅᓂᐊᖅᑑᒃ ᓄᓇᕗᒻᒦᖔᖅᓯᒪᔪᓂᒃ ᓄᓇᕐᔪᐊᒥ ᑲᑐᔾᔨᖃᑎᒌᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ ᑲᑎᒪᕐᔪᐊᖅᑐᓄᑦ ᑰᐸᓐᕼᐃᒐᓐᒥ ᑕᖅᑭᐅᓛᖅᑐᒥ. ᐅᓪᓗᒥᐅᓕᖅᑐᖅ ᓯᕗᓂᑦᓴᑎᓐᓂᓗ 
ᐊᑦᑐᐃᕙᓪᓕᐊᓂᖏᓐᓄᑦ ᓯᓚ ᐆᓇᖅᓯᕙᓪᓕᐊᓂᖓᓄᑦ ᓄᓇᕗᒻᒥᐅᓄᑦ, ᓄᓇᕗᑦ ᒐᕙᒪᒃᑯᖏᑦ ᓂᕆᐅᑦᑐᑦ 
ᑰᐸᓐᕼᐃᒐᓐᒥ ᑲᑎᒪᓂᐅᓂᐊᖅᑐᑦ ᐱᕙᓪᓕᐊᒍᑕᐅᓪᓚᕆᖁᓪᓗᒋᑦ ᓄᓇᕐᔪᐊᒥ ᓄᓇᓕᕐᔪᐊᓄᑦ. 
 

“ᓄᓇᕗᒻᒥ, ᖃᐅᔨᓴᖅᑐᓕᕆᓂᕐᒧᑦ, ᓄᓇᓕᓐᓂ ᐃᓄᐃᓪᓗ ᖃᐅᔨᖃᑦᑕᓕᖅᑕᖏᑦ ᑐᕌᕐᖓᑕ ᐊᔾᔨᒌᖏᑦᑐᓄᑦ 
ᐊᑦᑐᐃᓂᖃᒻᒪᕆᓐᓂᐅᓂᐊᖅᑐᓄᑦ ᐅᑭᐅᖅᑕᖅᑐᒥ ᐃᓅᔾᔪᓯᑦᑎᓐᓄᑦ,” ᐅᖃᖅᓯᒪᔪᖅ ᓯᕗᓕᖅᑎ ᐄᕙ ᐋᕆᐊᒃ. 
“ᓂᕆᐅᓪᓚᕆᑦᑐᒍᑦ ᑲᑎᒪᓂᐅᓂᐊᖅᑐᑦ ᓴᖅᑭᕈᑕᐅᖁᓪᓗᒋᑦ ᑐᑭᓯᓇᑦᓯᐊᖅᑐᓂᒃ ᖃᓄᐃᓕᒋᐊᕈᑎᖃᕐᓂᕐᒧᑦ 
ᓄᓇᕐᔪᐊᒥ ᓄᓇᓕᕐᔪᐊᓄᑦ ᖃᓄᐃᓕᒋᐊᕈᑎᖃᖁᓪᓗᒋᑦ ᐸᐅᒃᓴᓂᒃ ᐃᓯᐊᕿᓂᐅᕙᑦᑐᓂᒃ 
ᐱᔪᓐᓃᕐᔫᒥᑎᑦᓯᖁᓪᓗᒋᑦ.” 
 

ᖃᐅᔨᓴᖅᑐᓕᕆᓂᒃᑯᑦ ᓄᓇᓕᓐᓃᑦᑐᓄᓪᓗ ᖃᐅᔨᔭᐅᕙᓪᓕᐊᔪᑦ ᐃᑲᔪᕐᓂᖃᖅᐸᓪᓕᐊᔪᑦ ᑲᑎᖅᓱᖅᑕᐅᕙᓪᓕᐊᔪᓄᑦ 
ᐊᔾᔨᒌᖏᑦᑑᑎᒻᒪᕆᓐᓄᓪᓗ ᖃᐅᔨᒪᓂᐅᔪᓂᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐊᑦᑐᐃᓂᖃᖅᐸᓪᓕᐊᓂᖏᑦ 
ᐅᑭᐅᖅᑕᖅᑐᒥ. ᖃᐅᔨᓴᖅᑏᑦ ᐃᓄᐃᓪᓗ ᖃᐅᔨᓯᒪᓕᖅᑐᑦ ᐊᓯᔾᔨᕐᓂᐅᓯᒪᔪᓂᒃ ᓯᑯᑐᖃᖃᕈᓐᓃᐸᓪᓕᐊᓂᖓᓂᒃ, 
ᓇᓕᐊᒃᑯᑦ ᖃᖓᒃᑯᓪᓗ ᓯᑯᖃᑦᑕᓕᕐᓂᖏᑦ ᑐᕙᐃᓴᕋᐃᖃᑦᑕᓕᕐᓂᖓᓄᓪᓗ, ᐆᓇᖅᓯᕙᓪᓕᐊᓂᖓᓄᓪᓗ ᓯᓚ. 
ᑕᒪᒃᑯᐊ ᐊᓯᖏᓪᓗ ᐊᓯᔾᔨᕈᑕᐅᕙᓪᓕᐊᔪᑦ ᓂᕐᔪᑎᓄᑦ, ᐱᕈᖅᑐᖃᕐᓂᕐᒧᑦ ᓯᓚᐅᓪᓗ ᖃᓄᐃᖃᑦᑕᓕᕐᓂᖏᓐᓄᑦ, 
ᐊᑕᖏᖅᑐᒋᑦ ᐃᓅᓯᓕᕆᓂᒃᑯᑦ ᐃᓕᖅᑯᓯᓕᕆᓂᒃᑯᓪᓗ ᐊᑦᑐᐃᓂᖃᕈᓐᓇᖅᑐᑦ ᓄᓇᕗᒻᒥᐅᓄᑦ. 
 

ᓄᓇᕗᒻᒥᐅᑦ ᓱᓕ ᐊᑐᖅᐸᑦᑐᒻᒪᕆᐅᒻᒪᑕ ᓄᓇᒥᒃ ᓂᕐᔪᑎᓂᓪᓗ ᐃᓅᔾᔪᓯᕆᓪᓗᓂᐅᒃ ᐃᓚᒋᔭᐅᓪᓗᓂᓗ ᐃᓄᐃᑦ 
ᐃᓕᖅᑯᓯᖏᓐᓄᑦ ᐃᓕᓴᕆᔭᐅᒍᑎᐅᕙᓐᓂᖓ. ᐅᖃᖅᓯᒪᔪᖅ ᓄᓇᕗᒻᒥ ᐊᕙᑎᓕᕆᔨᒃᑯᓐᓄᑦ ᒥᓂᔅᑕ, ᑖᓂᐊᓕ ᓲᓴᒃ, 
ᑰᐸᓐᕼᐃᒐᓐᒥ ᑲᑎᒪᓂᐅᓛᖅᑐᑦ ᓈᒻᒪᓈᑦᓯᐊᕐᓂᖏᓐᓂᒃ ᓄᓇᕗᒻᒥ ᓄᓇᓕᓐᓂ ᓯᕗᓂᑦᓴᑎᓐᓄᑦ. “ᓄᓇᕗᒻᒥ 
ᑐᕌᒐᖃᕋᑦᑕ ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᕐᒧᑦ ᓄᓇᓕᓐᓂ ᐃᑲᔪᕈᓐᓇᖁᓪᓗᑕ ᓱᖏᐅᑎᕙᓪᓕᐊᖁᓪᓗᒋᑦ 
ᐊᓯᔾᔨᖅᐸᓪᓕᐊᓂᖏᓐᓄᑦ ᓴᐳᒻᒥᑦᓯᓯᓐᓈᕐᓗᑕ ᐃᓅᔾᔪᓯᑦᑎᓐᓂᒃ,” ᐅᖃᖅᓯᒪᔪᖅ. “ᒫᓐᓇᑲᐃᓐᓇᕐᓕ, 
ᐊᑦᓱᕉᑎᖃᕐᓂᐊᖅᑐᒍᑦ ᑲᑎᖅᓱᐃᓗᑕ ᑐᑭᓯᒋᐊᕈᑎᑦᓯᐊᖑᓂᖅᐹᓂᒃ ᖃᐅᔨᓴᖅᑎᓄᑦ ᐃᓄᓐᓄᓪᓗ ᖃᐅᔨᔭᐅᓯᒪᔪᓂᒃ 
ᑐᑭᓯᐅᒪᒃᑲᓐᓂᕈᒪᓪᓗᑕ ᐊᔪᕐᓇᒻᒪᕆᑦᑐᓂᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᖃᓄᕐᓗ ᐊᑦᑐᐃᓂᖃᖅᓯᒪᓂᐊᕐᒪᖔᖅ 
ᓯᕗᓂᑦᓴᑎᓐᓂᒃ ᓄᓇᕗᒻᒥ”. 
 

ᓄᓇᕐᔪᐊᒥ ᑲᑐᔾᔨᖃᑎᒌᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᑲᑎᒪᕐᔪᐊᓛᖅᑐᑦ ᑎᓯᐱᕆ 7-ᒥᒃ 18-ᒧᑦ ᑰᐸᓐᕼᐃᒐᓐ, 
ᑕᓐᒫᒃᒥ. 

 
### 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᒍᓐᓇᖅᑕᐃᑦ: 
ᓴᕇᓇ ᑖᑦᔅᐅᐊᑦ 
ᑐᓴᕋᑦᓴᓕᕆᓂᕐᒧᑦ ᐊᐅᓚᑦᓯᔨᐅᑲᐃᓐᓇᖅᑐᖅ 
ᐊᕙᑎᓕᕆᔨᒃᑯᑦ 
(867) 975-7749 
sdodsworth@gov.nu.ca 

 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 

www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

